
 դեկտեմբեր 17 չորեքշաբթի
 2008 տպագրության ի
 տարի # 227 (2177)
ԱՅՍ ՊԱՅՄԱՆՆԵՐՈՒՄ ԻՆՉ ՊԱՅՔԱՐ ԿՈՌՈՒՊՑԻԱՅԻ ԴԵՄ 
Անցնող տարվա ընթացքում` հատկապես վերջին ինն ամիսներին, ՀՀ իշխանությունները հաճախակի են հայտարարում, որ իրենք կոռուպցիայի դեմ պայքար են մղում, մինչդեռ մասնագետների գնահատականները հակառակի մասին են վկայում:  Խնդրի շուրջ զրուցեցինք «Թրանսփարենսի ինթերնեշնլ-Հայաստան» հակակոռուպցիոն կենտրոնի նախագահ Ամալյա Կոստանյանի հետ.  

- Տիկին Կոստանյան, ինչպե՞ս եք գնահատում անցնող տարին կոռուպցիայի դեմ պայքարի տեսանկյունից: 
- Մի քանի ձերբակալություն եղավ ստորին օղակներում, որը իհարկե չի կարող ներկայացվել որպես իրական պայքար կոռուպցիայի դեմ: Դա փորձ է` ցույց տալ, որ մեր իշխանություններն անցել են կոռուպցիայի դատապարտմանը, ինչը լուրջ չէ: Լուրջ չի նաեւ այն ամենը, ինչը ներկայացվում է որպես մաքսային եւ հարկային ոլորտների բարեփոխում: Այդ ամենի թիրախը ոչ թե օլիգարխները, խոշոր բիզնեսը եւ առավել կոռումպացված պաշտոնյաներն են, այլ փոքր եւ միջին բիզնեսը: 

- Ըստ ձեզ, ինչո՞վ է բացատրվում այն հանգամանքը, որ բոլոր այն պաշտոնյաները, ում կոռումպացված լինելու մասին մամուլում ավելի շատ են հրապարակումներ եղել, այս տարի նախագահական ընտրություններից հետո հատկապես առաջ քաշվեցին եւ ավելի բարձր պաշտոններ զբաղեցրեցին:
- Չեմ կարող միանշանակ ասել, որ այստեղ հստակ միտում կա, բայց ցավոք սրտի, այդ ամենի մեջ տրամաբանություն կա: Հնարավոր չէ կոռուպցիայի դեմ պայքարել, իսկ մյուս կողմից ունենալ քաղբանտարկյալներ, հարձակվել լրագրողների կամ քաղաքացիական ակտիվիստների վրա, սաստկացնել մամուլի նկատմամբ վերահսկողությունը, սահմանափակել խոսքի եւ հավաքների իրավունքները: Նման պայմաններում հնարավոր չէ պայքարել կոռուպցիայի դեմ: Երբ դու ասում ես, որ պայքարում ես կոռուպցիայի դեմ, բայց սահմանափակում ես մարդու իրավունքները, կամ հայտարարում ես, որ հարկային ոլորտում պայքարում ես կոռուպցիայի դեմ, բայց բարձրաստիճան պաշտոնյաների բիզնեսները շարունակում են արտոնյալ պայմաններում գործել, դա, կարծում եմ, անհեթեթություն է, եւ այդ փաստը վաղուց նկատել են ոչ միայն կոռուպցիայի դեմ պայքարով զբաղվող մասնագետները, այլ նաեւ քաղաքացիները: Քաղաքական ճգնաժամը իշխանություններին  բարեփոխումներ կատարելու հնարավորություն տվեց: Ես վստահ եմ, որ եթե չլիներ մարտի 1-2-ը, ապա նույնիսկ այդ ստորին օղակների մի քանի աշխատակիցների ձերբակալությունները չէին լինի, վերահսկիչ պալատի այդ բացահայտումները չէին լինի: 

- Կոռուպցիայի դեմ պայքարի տեսանկյունից ի՞նչ հետեւություններ կարելի է անել 2008-ից:
- 2008-ը մարտահրավերներով լի տարի էր: Մի կողմից` ես հասկանում եմ, որ շատ դժվար է ներկա պայմաններում մարդկանց կոչ անել պայքարել իրենց իրավունքների համար, երբ մարդիկ ապրում են վախի մթնոլորտում, տեսնում են, որ մարդկանց ձերբակալում են, ազատում են աշխատանքից, ծեծում են կամ այլ ձեւերով ճնշում են իշխանականից տարբերվող կարծիք ունենալու կամ իրենց բողոքը արտահայտելու համար: Անիմաստ է սպասել, որ բոլոր մարդիկ հերոս կգտնվեն եւ անկախ ամեն ինչից դուրս կգան փողոց կամ այլ ձեւով իրենց բողոքը կարտահայտեն: Բայց մյուս կողմից` միայն այդ ձեւով կարելի է պայքարել իրավունքների համար. այլ տարբերակ ես չեմ կարող առաջարկել, քանի որ վախի մթնոլորտի սաստկացումը, ռեպրեսիվ համակարգի ուժգնացումը միտված է ամրապնդել այն հակաժողովրդավարական ռեժիմը, որն ունենք: Երկու տարի առաջ ո՞վ կմտածեր, որ Հայաստանում ժողովրդավարությունը ավելի հետընթաց կարող է ապրել: Իսկ այսօր մենք այնպիսի հետընթաց ենք ապրել, որը հնարավոր չէ նկարագրել: Այսօր դրությունը ավելի բարդ է նաեւ այն պատճառով, որ ունենք մի իրավիճակ, որտեղ Արեւմուտքը կարող է զոհաբերել Հայաստանում ժողովրդավարությունը եւ թույլ տալ շեղվել ժողովրդավարական զարգացման ուղուց` Ղարաբաղը վերցնելու դիմաց:

ՎԱՀԱԳՆ ՀՈՎԱԿԻՄՅԱՆ
http://www.hzh.am/Arkhiv/2008/december/1712/17-12.html
